            Прыйшоў час  будаваць наш новы дом пад назвай
 “Беларусь.”
     Артыкул прысвячаецца Геннадзю Дзмітрыевічу

      Карпенка, у год 10-ці годдзя з дня яго смерці і 60-ці годдзя

      з дня  нараджэння. Майму настаўніку, кіраўніку,

      сябру і проста добраму чалавеку.   
    У святочныя дні  ад Нараджэння Хрыстова да Хрышчэння Хрыстова лепшы час для роздуму, асэнсавання зробленага і планавання на перспектыву. І не толькі для сялян, калі зямля адпачывае.
     Крызіс - таксама сур’езная падстава для роздуму аб каранях і прычынах гэтай з’явы. Крызіс не з’яўляецца сам па сабе. Гэта вынік  суб’ектыўнага адхілення грамадзяніна, грамадства, альбо чалавецтва ад аб’ектыўных законаў развіцця ў эканамічнай, фінансавай, палітычнай альбо ў іншых галінах.
     А інфармацыйнай падставай сесці за кампьютэр паслужыў артыкул прафесара, доктара філасофскіх навук В.Оргіша, надрукаваны ў газеце “СБ” ад 18 і 19 снежня пад назвай ”Прыйшоў час сыходзіць з барыкад”.

     Першачарговым было жаданне ўступіць у спрэчку с прафесарам і паспрабаваць знайсці тую сапраўднасць, якая павінна нарадзіцца ў спрэчцы. Але ўзнікла пытанне: а ці заўседы сапраўднасць нараджаецца ў спрэчцы? Для нагляднасці – прыклад. Есць цыліндр. Адзін чалавек глядзіць на яго з тарца і шчыра расказвае, што бачыць  круг. Другі – глядзіць з боку і таксама шчыра расказвае, што бачыць  прамавугольнік. Трэці глядзіць з пазіцыі паміж першым і другім, і расказвае, што бачыць сплюшчаны эліпс. І выходзіць, што кожны мае рацыю. Калі ўсе трое пачнуць спрачацца аб тым, што гэта за прадмет, то ўсе роўна гэта спрэчка нічога не дасць і сапраўднасць не народзіцца. А вось, калі ўсе трое (а лепш больш пунктаў гледжання) складуць свае праекцыі ў адно, то і атрымаецца цыліндр.
     Менавіта гэты прыпцып пакладзены ў падмурак майго погляду і на барыкады, і на крызіс, і на уладу, і на апазіцыю і, навогул на перспектывы Беларусі, як суверэннай і незалежнай дзяржавы. Тым больш, што спрэчкі маюць эмацыйную састаўляючую, а прапанаваны падыход - гэта спроба аб’яднаць розум. Эмоцый хапала і да гэтага, а крызіс менш іх не зробіць.
     Барыкад, пра якія нагадвае са сваей “калакольні”спадар В.Оргіш, з маей пазіціі пакуль не бачна. І кожны па - свойму мае рацыю. Аднак, з майго пункту гледжання, прычынай узнікнення барыкад на плошчах і вуліцах з’яўляюцца “барыкады і завалы” ў галовах палітычнай эліты краіны (улады і апазіціі). Калі з’явіліся барыкады на вуліцах, гэта значыць, накоплены скрыты пратэст, і негатыўныя эмоцыі ўжо перайшлі край, і голас розуму эмоцыі не пачуюць. Гэта некіруемая стыхія. Стыхію эмоцый можна папярэдзіць мазгавым штурмам. Пра гэта крыху пазней.
     З пазіцыі “ад зямлі” думкі пра крызіс. Крызіс - не просты - і хутка не скончыцца. Тое, што беларускія грошы не прапалі ў амерыканскіх ”пірамідах
і рулетках” гэта станоўчы момант. Аднак, фінансава-эканамічны крызіс ЗША аб’ектыўна адаб’ецца на эканоміцы Беларусі ў выглядзе зніжэння беларускага экспарту. Гэта тэндэнцыя будзе назірацца і на еўрапейскім, расейскім і іншых накірунках. Зніжэнне выпуска прадукцыі, павялічэнне безпрацоўя і зніжэнне заработку – лагічны ланцужок. Калі амерыканскія 
аналітыкі параўноўваюць сучасны крізіс с дэпрэсіяй 1929 года, то аптымістычным можна лічыць прагноз па пачатку выхада з крызісу амерыканскай эканомікі 2010 год. А для Беларусі 2010 год будзе больш складаным чым 2009 год. Для 2009 года яшчэ есць пэўныя “падушкі небяспекі”, яшчэ дае крэдыты Расея, МВФ. У 2010 годзе прыдзецца ўжо вяртаць крэдыт МВФ. Расея будзе ў больш складаным становішчы. Стабфонд развеялі над статуяй Свабоды, цэны на энерганосьбіты абваліліся ў тры разы, а бюджэт на 85% залежыць ад экспартнай састаўляючай. Сітуацыя можа быць складаней, чым ў 1988 годзе. Чым скончыўся крызіс  у 1991 годзе яшчэ не забылі. А наша эканоміка  амаль на 50% залежыць ад расейскай. Гэта ў асноўным фактары  ўплыву аб’ектыўныя і звонку.
     У агульнай структуры крызіса ў Беларусі есць і наша родная, беларуская састаўляючая. Прычым, крызіс сістэмны і цягнецца не адзін год. (Аб гэтым ніжэй). І калі на аб’ектыўныя фактары мы ўплываць не ў стане, то на нашы беларускія суб’ектыўныя фактары, калі на тое будзе воля і розум, мы паўплываць як раз маглі б.
     Каб мінімізіраваць наступствы аб’ектыўных і суб’ектыўных фактараў міравога фінансава-эканамічнага крызісу ў Беларусі, каб не давесці яго да сацыяльнага крызісу і не даць разбушавацца эмоцыям, трэба знайсці і прызнаць тыя “хваробы і іх прычыны”, якія перашкаджаюць нашаму грамадскаму арганізму нармальна развівацца, канкрэтна вызначыцца з методыкай іх лячэння. Крызіс лягчэй пераадольваць не толькі са здаровым арганізмам, але і аб’яднаўшы намаганні. Для гэтага патрэбны базісныя апоры, моцны нацыянальны падмурак. Ен есць. У 1991 годзе, калі суверэнітэт і незалежнасць нечакана зваліліся на нашы галовы, палітыкі адразу кінуліся будаваць дах і сцены (палітычную надбудову), запамятаваўшы пра падмурак. Падмурак, які павінен аб’ядноўваць і быць надзейным.  Зыходзім з таго, што народ, улада і апазіція такія, якія есць. Разумеем, што стары наш дом можа не вытрымаць хваль крызісу, а стыхія эмоцый навогул разаб’е ўшчэнт яго, таму і пачынаем будаваць свой новы нацыянальны будынак па ўсім законам будаўніцтва і ў нацыянальных традыцыях, а не абы як. 
     У падмурку нашай краіны павінны ляжаць дзве фундаментальныя і незварушальныя глыбы. Першая – мы адзіная беларуская нацыя (калі каму не падабаецца слова “нацыя”, перакладзем яго с латінскага на беларускі – “народ”). Калі ласка: мы адзіны беларускі народ. Другая – паміж намі існуе грамадзянская дамова, прасцей кажучы – Закон, які рэгулюе нашы адносіны. Закон існуе не дзеля формы, а існуе па сутнасці, і нікому не дадзена права яго парушаць. Дамова, чытай: Закон, вышэй усіх.
     Здавалася б, нічога новага не сказана, усе есць. Есць форма, няма сутнасці. Сутнасць народа заключаецца не толькі ў агульнай тэрыторыі пражывання, эканамічных зносінах, палітычнай надбудове, але і ў агульнай гістарычнай спадчыне, нашай матчынай мове, культуры, традыцыях, норавах і звычках, нацыянальных сімвалах. Камусьці падасца, што не час зараз пра гэта гаварыць і абмяркоўваць. Нагадаю, што пад час выпрабаванняў у традыцыі нашых продкоў было збіраць талаку і агульнымі намаганнямі выходзіць з цяжкіх становішчаў. Магу нагадаць, што есць традіцыі некаторых народаў перыядычна ўстройваць бунты. “Бессмысленные і беспощадные”. Пад час крызісу есць і выбар. Калі ласка, каму што падабаецца – нацыянальныя традыціі, ці іншаземныя. А мова – гэта душа народа, яна яднае нас як народ. Які мы народ, калі душы ў нас няма.  Гэта – духоўны крызіс усяго народа.  Гістарычная памяць нам і аб душы  нагадвае, і пра традыціі забываць не дае. Вось і атрымліваецца, што па форме мы народ, а па сутнасці?  Дзіва якое і як прыемна было пачуць выступленне Главы адміністрацыі  прэзідэнта В.Макея на беларускай мове. Так гэта адно выступленне і аднаго чыноўніка! Раней хоць Міністр адукацыі і Міністр культуры ведалі і выступалі на нацыянальнай мове. А сучастныя міністры гэтых устаноў, ці ведаюць яны нашу мову? Чаму не выконваюцца нормы Канстытуцыі, дзе беларуская мова таксама дзяржаўная? Сорамна нават казаць: “наша мова, у нашай Беларусі – таксама дзяржаўная”. Графікі б нейкія устанавілі, якім міністрам сення на беларускай мове казаць, якім на расейскай. Ці паняделак, серада, пятніца – на беларускай, у астатнія дні – на другой дзяржаўнай.
     Тое самае адбываецца і з Законам. Форма есць, сутнасці няма. Няма душы, не жывем па Закону, таму і крызісы не прымушаюць сябе чакаць. Для эксперыменту, прывяду некалькі цытат з норм Канстытуціі (па форме), а чытачы няхай самі адкажуць, ці адпавядая  сутнасць форме:
· Чалавек, яго правы, свабоды і гарантыі іх рэалізацыі з’яўляюцца найвышэйшай каштоўнасцю і мэтай грамадства і дзяржавы. (арт.2);

· Адзінай крыніцай дзяржаўнай улады і носьбітам суверэнітэту ў Рэспубліцы Беларусь з’яўляецца народ ... (арт.3);
· Дэмакратыя ў Республіцы Беларусь ажыццяўляецца на аснове разнастайнасці палітычных інстытутаў, ідэалогій і поглядаў. (арт.4);
· Дзяржаўная ўлада ў Рэспубліцы Беларусь ажыццяўляецца на аснове падзелу яе на заканадаўчую, выканаўчую і судовую. (арт.6);

· Усе роўныя перад законам ... (арт.22);

· Кожнаму гарантуецца свабода поглядаў, перакананняў і іх свабоднае выказванне ... Манапалізацыя сродкаў массавай інфармацыі дзяржавай, грамадскімі аб’яднаннямі або асобамі, а таксама цэнзура не дапускаюцца. (арт.33);

· Грамадзянам Рэспублікі Беларусь гарантуецца права на атрыманне, захоўванне і распаўсюджванне поўнай, дакладнай і сваечасовай інфармацыі аб дзейнасці дзяржаўных органаў, грамадскіх аб’яднанняў, аб палітычным, эканамічным, культурным і міжнародным жыцці, стане навакольнага асяродзя ... (арт.34);

· Кожнаму гарантуецца абарона яго правоў і свабод кампетэнтным, незалежным і непрадузятым судом у вызначаныя законам тэрміны. (арт.60). Суддзі пры ажыццяўленні правасуддзя незалежныя і падпарадковываюцца толькі закону. (арт.110).
Каб не губляць час, лепш кожнаму грамадзяніну нашай краіны прачытаць Канстытуцыю цалкам. А яшчэ лепш – ведаць. Па форме, ў асноўным, напісана добра, але форма напоўнена толькі часткова.
     Вяртаючыся да галоўнай думкі, яшчэ раз падкрэслю, прычынай усіх канфліктаў, крызісаў і г.д. з’яўляецца адыход ад дамоўленасцяў, адыход ад пагадненняў, адыход ад Закону. Пагадненняў грамадзяніна з грамадзянінам, грамадзяніна з чыноўнікам, народа з уладай. А таму, узяўшы ў рукі Канстытуцію Рэспублікі Беларусь, можна паставіць дыагназ прычын нашага сістэмнага крызісу, прычым па ўсім галінам.
     Крызіс сістэмы ўлады заключаецца ў тым, што па Канстытуцыі першакрыніцай улады ў Рэспубліцы Беларусь з’яўляецца народ (па форме),  а па сутнасці, улада належыць чыноўніку.  Улада чыноўніка, у перакладзе і есць – бюракратыя. І таму ўся атрыбутыка чыноўніка ў нас у модзе: справачкі, паперачкі, кантралеры, надзірацелі-“праверацелі”, “адно акно”, за якім чыноунік вырашае лес грамядзян, чакаючых сваей чаргі (не закон вырашае, чыноўнік!). Непамежны рост гэтай гвардыі, як адзін з вынікаў – рост карупцыі, таму што суб’ектам карупцыі з’яўляецца якраз чыноўнік, які кантралюе фінансавыя і матэрыяльныя патокі, вырашае лесы грамадзян. І г.д. і г.д. Дарэчы і дэпутатаў, і Прэзідэнта (выбары 1994 і 1995 годоў пад гэта не падпадаюць) , як свайго галоўнага начальніка, выбіраюць чыноўнікі.Таму і праходзяць гэтыя выбары сваеасабліва. Па форме імкнуцца надаць ім выгляд дэмакратычных, а па сутнасці, усе пад пільным кантролем чыноўніка, ад стварэння камісій, да падліку галасоў і састаўлення пратаколаў. Тэхналогія ўжо не ўяўляе з сябе сакрэта.
     Узнікае лагічнае пытанне да лідэраў апазіцыі (АДС). Разумеюць яны гэта, ці не? Калі разумеюць, і тым не менш гуляюць на карысць улады, выконваючы ролю “авечай скуры”, тады навошта называюць сябе апазіцыяй? Калі не разумеюць і гуляюць, тады навошта называюць сябе палітыкамі, ды яшчэ лідарамі, ды яшчэ АДС? Мала таго, што гуляюць самі, дык яшчэ, свядома ці несвядома, уцягваюць у гэтыя абсурдныя гульні палітычна актыўных грамадзян і кідаюць іх у жарнавы бюракратычнага млына. А потым, з дзіцячай наіўнасцю, абураюцца, чаму еўрапейскія палітыкі так да іх ставяцца. І прабачэнне ў Александра Меха, Александра Ваўчаніна, Таццяны Ванінай і іншых, павінны прасіць тыя, хто ў гэтыя авантуры іх уцягнуў.

      Дэпутаты, абраныя чыноўнікамі, і працуюць у імя і на карысць чыноўніка. Пад час фінансава-эканамічнага крызісу ў Беларусі вельмі карысна вырашыць пытанне з крызісам палітычнай улады. Гэта значыць, перадаць уладу, згодна з Канстытуцыяй (арт.3), народу і па форме, і па сутнасці. У гэтым есць свая карысць. Па-першае, скарачая на полову колькасць чыноўнікаў і ўсялякіх кантралераў, мы эканомім народныя (бюджэтныя) сродкі. Пераход гэтай часткі чыноўнікаў у сферу вытворчасці, наадварот, будзе папаўняць бюджет. Двайная карысць.
Па-другое. Карупцыя есць следства бюракратыі. Знішчая бюракратыю, знішчаецца і карупцыя. Тое, што Аляксандар Рыгоравіч змагаецца з карупцыяй, не стаўлю пад сумненне. Толькі для рэкламы, так бязлітасна галовы сваім ніхто рубіць не будзе. Другое пытанне, што гэта методыка барацьбы са следствам. Гэта азначае, што барацьба са следствам можа цягнуцца бясконца. Для таго, каб перамагчы карупцыю, знішчыць яе, трэба знішчаць умовы яе ўзнікнення і існавання. Скарачая колькасць чыноўнікаў, скарачаецца і верагоднасць карупцыйных праяў. Дзеяздольнасць сістэмы кіравання неабходна павышаць за кошт якасных характарыстык упраўленцаў. Менш схільныя да карупцыі высокапрафесійныя ўпраўленцы, з маральнымі якасцямі, з дзяржаўным падыходам у вырашэнні спраў, якія добра ведаюць законы і Канстытуцыю Рэспублікі Беларусь, у першую чаргу, камунікабельныя і культурныя  ў адносінах паміж сабой і грамадзянамі, нацыянальна свядомыя. Апошняя якасць неяк дзіўна прагучала, таму, што ў любой краіне грамадзяне павінны быць нацыянальна свядомымі. Адным з накірункаў барацьбы з прычынамі карупцыі з’яўляецца абмежаванне правоў чыноўніка. Законы павінны быць простымі, зразумелымі грамадзянам і прамога дзеяння. Усе магчымыя дазволы і ліцэнзіі на віды дзейнасці вызначаюцца ў Законе, а рэгістрацыі - ў заявітельным парадку. Усялякіх кантралераў і правяраючых трэба ліквідаваць. З аднаго боку, гэта расаднік карупцыі, з другога – недавер да сваіх грамадзян. Есць праваахоўчыя органы і па факту парушэння закона яны маюць права ўзбудзіць крымінальную, альбо адміністратыўную справу і праз суд прыцягнуць вінаватых да адказнасці.
Галоснасць, адкрытасць інфармацыі, грамадскі кантроль над чыноўнікамі і актыўны ўдзел СМІ – усе гэтыя фактары адмоўна ўплываюць на прычыны ўзнікнення і існавання карупцыі. Безумоўна, сістэма палітычнай улады павінна быць дэмакратычнай. А народ, нанімаючы на працу чыноўніка  ў сістэму кіравання за высокапрафісійную і добрасумленную працу, павінен дастойна плаціць.”Галодны” чыноўнік – гэта таксама фактар прычыны карупцыі.
     Адной з прыкмет бюракратычнай формы пабудовы нашай улады з’яўляецца адсутнасць сістемнай апазіцыі ў структурах палітычнай улады. Бюракратыя адзіная ў сваім інтарэсе, таму для яе, падзел на большасць і меншасць не мае ніякага сэнсу, а таму, і  няма ў яе структурах  сістэмнай апазіцыі.
     У краіне з дэмакратычнай формай кіравання сістэмная апазіцыя прадстаўляе інтарэсы меншасці, а ўлада павінна прымаць рашэнні ў інтарэсах усяго народа. Акрамя таго, сістэмная апазіцыя выступае ў якасці крытыка і ўнутранага кантралера улады, што прымушае яе трымацца ў межах закона і менш дапушчаць памылак пры прыняцці рашэнняў.  Такім чынам, прымая ўдзел у структурах улады і кіравання, сістэмная апазіцыя бярэ на сябе і частку адказнасці за працэсы, якія адбываюцца ў сацыяльна-эканамічным і палітычным жыцці краіны.
     Бюракратычная ўлада, пазбаўляючы месца апазіцыі ў сістэме дзяржаўнага кіравання, цалкам бярэ адказнасць за негатыўныя працэсы і тэндэнцыі ва ўсіх галінах грамадскага жыцця. Непамерна пашыраючы сваю штатную колькасць і “апетыт”, перашкаджаючы нармальнаму функцыянаванню эканомікі, прамысловасці, сельскай гаспадаркі, судовай сістэмы, законатворчасці і г.д., і адпаведна пагаршаючы ўзровень жыцця астатняй, большай, частцы грамадства, чынавецтва ў перыяд крызісаў, выклікае супраць сябе выкід адмоўнай энергіі пратэсту грамадзян. Менавіта гэта з’яўляецца базіснай падставай усіх рэвалюцый, ад каляровых да кветкавых.  Ніякія “усходы і захады”, ніякія апазіцыі і спецслужбы замежных краін не здольны падняць народ на рэвалюцыю і масавы пратэст, калі узровень жыцця народ задавальняе, а яго правы, свабоды і законныя інтэрэсы надзейна абараняюцца законам і ўладай.
     Спецслужбы, мафіезныя кланы, фінансавыя групоўкі і ім падобныя сілы выкарыстовўваюць рэвалюцыйныя сітуацыі на сваю карысць, прасовўваючы сваіх стаўленікаў з “моцнымі лакцямі і лужонай глоткай” на грэбень рэвалюцыйнай хвалі. Народ праглынае “нажыўку” і, пакуль праходзіць эйфарыя “перамогі”, пакуль саспее чарговы пратэст і г.д., “стаўленнік” адпрацовўвае эканамічны і палітычны інтарэс сваіх “гаспадароў”. Што, зразумела, мала закранае інтарэсы народа.
     Адмоўныя рысы змены ўлады рэвалюцыйным шляхам, заключаюцца ў тым, што выбар адбываецца на эмацыйнай хвалі, неасэнсавана, а пры адсутнасці моцнай, аўтарытэтнай апазіцыі, да улады, з вялікай верагоднасцю, могуць прыйсці сілы, якія пра інтарэсы народа дбаць і  не збіраюцца.
     У наяўнасці моцнай аппазіцыі павінны быць зацікаўлены і улада, і народ. Роля, месца, адказнасць і фінансаванне апазіцыі з бюджэту павінны быць урэгуляваны “Законам аб апазіцыі”.

     Як сіла тока вымяраецца ў амперах, а не літрах, ці кіламетрах, так і моц улады і апазіцыі вымяраетцца ў аўтарытэце, паваге і даверу ім з боку народа Беларусі. Выкарыстанне беларускага АМАПа, спецназа і іншых сілавых структур супраць грамадзян Беларусі - гэта праява не сілы ўлады, а наадварот, яе слабасці. Народ фінансуе ўсе гэтыя структуры (праз бюджэт)  для таго, каб і праваахоўныя структуры, і спецслужбы, і вайскоўцы надзейна абаранялі яго (народа) правы, свабоды і законныя інтарэсы ад злачынных памкненняў, і ні ў якім разе, каб за свае грошы, ад сваіх беларускіх хлапцоў адтрымліваць дубінкамі па галаве.
     Беларусі патрэбная як моцная ўлада, так і моцная апазіцыя. Прычым, не толькі сення, а і заўжды.

     Ці трэба дэтальна гаварыць пра фінансавы крызіс. Дастаткова нагадаць дэвальвацыю ў пачатку года. Калі нас пераконваюць, што гэта мера накіравана на карысць беларускага экспарту, так хто ж супраць. Можна было і на 100% дэвальвіраваць беларускі рубель. Толькі, адначасова, на такі ж працэнт падняць заробкі, пенсіі, дапамогі і іншыя выплаты, грашовыя ўклады ў беларускіх рублях фізічных і юрыдычных асоб . У гэтым вападку дэвальвацыя адбылася б за кошт граматнай фінансава-грашовай палітыкі адпаведных устаноў, а не за кошт усіх грамадзян Рэспублікі Беларусь. Адначасова, без ведама і дазволу грамадзян, улада пазбавіла іх на 20,5% законна заробленых грошаў, дзе б яны не знаходзіліся, ва ўкладах, ці ў кішэнях. Больш таго, штомесяц кожны бюджэтнік, пенсіянер і ветэран будуць недаатрымліваць па 20,5% раней устаноўленых заробкаў і пенсій (у доларавым вылічэнні). І калі з кантрактнікамі гэта парушэнне кантракту ў аднабаковым парадку з боку працадаўцы, то ў адносінах да пенсіянераў, гэта частковая канфіскацыя тых грошаў, якія ен зарабіў за 35-40 гадоў і ў якасці крэдыта перадаваў штомесяц дзяржаве ў памере 37% ад заробка. Пасля выхаду грамадзяніна на пенсію, дзяржава павінна вяртаць гэты крэдыт. Пенсія – гэта ўжо заробленыя грошы грамадзяніна. Хто вельмі зацікавіўся гэтым пытаннем, можа ўзяць аловак у рукі і падлічыць, ведаючы сярэднюю зарабатную плату, працэнт адлічэння, працягласць выплат і стаўку рэфінансавання, колькі грошай накаплівае грамадзянін за час працы. А ведаючы пенсіенны узрост, сярэднюю працягласць жыцця і памер пенсіі, можна падлічыць, якая частка грошай з заробленных ім на пенсію дастаецца грамадзяніну, а якая дзяржаве.  Тады мы ўбачым і крызіс нашай пенсіеннай сістэмы.
    Я не фінансіст і не эканаміст і апісваю толькі тыя негатыўныя з’явы, якія бачу як звычайны селянін. Прафесіяналы, безумоўна, убачаць усе, у дэталях. Але, і без дэталевага аналізу, ці можна называць эканоміку эфектыўнай, калі Беларусь спажывае 21 млрд.м кубічных газа, а Польшча, якая па насельніцтву ў 4 раза больш за нас, спажывае 9 млрд.м кубічных з Расеі і 4 млрд. з іншых крыніц. І кошт газа для Беларусі амаль у 3 разы танней, чым для Польшчы. Ад чвэрці да трэці бюджэт папаўняецца за кошт таможні. Эканамічная сістэма жорстка залежыць ад чыноўнічага ўплыву, не заўседы кампетэнтнага. Складаная і запутаная сістэма падаткаў і збораў, што таксама можна лічыць крызісам гэтай сістэмы.
     І фінансы, і эканоміка жывуць і развіваюцца па сваім законам. Аб’ектыўным законам. Гэта азначае, што яны жывуць незалежна ад нашай свядомасці. І ніякія ўказы, дэкрэты і іншыя нарматыўна-прававыя акты на іх не ўплываюць. Законы эканомікі не ўспрымаюць ні жорсткага адміністрыравання, ні гульняў ва ўсялякія “піраміды”, усе гэта адступленне ад законаў, а значыць - шлях да крызісу. Прычым, у амерыканскай “пірамідзе” праглядаецца не толькі фінансавыя і эканамічныя карані, але і пэўныя палітычныя мэты. (Тэма не для гэтага артыкула).
     Крызіс сельскай гаспадаркі. Правільнасць пастаноўкі (па форме) пытання аб адраджэнні беларускага сяла не выклікае ніякіх негатыўных эмоцый. Толькі за. Што па сутнасці? Кажам пра адраджэння сяла, а будуем гарадкі, у той час як беларуская веска проста вымірае. Маю на ўвазе не 60 базавых гаспадарак і не аграгарадкі вакол райцэнтраў. Наша звычайная беларуская веска, якіх дзесяткі тысяч. 4 з іх недалека ад маей гаспадаркі. 9 гадоў таму, як пачаў займацца фермерствам, у сялян вескі Ізбіцкае было 84 каровы, зараз адна на ўсю веску. Моладзі і дзяцей па пальцах дзвух рук можна пералічыць. Не хапае ў гаспадарцы механізатараў, кадравы голад і з кіраўнікамі. Што робім не так? Столькі ўвагі, столькі дзяржаўных грошай укладаецца ў сяло, а яно вымірае. У чым справа?
А справа якраз у самой сістэме камандна-адміністратыўнага кіравання эканамічнымі структурамі ў аграрным сектары. Замест таго, каб выкарыстоўваць перадавы вопыт развітых эканомік свету ў аграрным сектары эканомікі, мы вырашылі яшчэ раз даказаць неэфектыўнасць  саўгасна-калгаснай мадэлі з яе жорсткімі савецкімі і сацыялістычнамі метадамі кіравання.
     Пачынаць адраджэнне сяла трэба з адраджэння (вяртання) на сяло гаспадара зямлі беларускай і стварэння магчымасцей, годна, па працы зарабляць на жыцце.Прадукцыя сельскай гаспадаркі не можа быць  нерэнтабельнай, таму як карыстаецца штодзенным попытам і высокаліквідна. Тады чаму сяло такое беднае? Лічыце самі. Тона перловай крупы ў продажы (пры цане 1320 рублей за 900 грам) каштуе 553 долара ЗША, закупачная цана на ячмень 250-300 тыс. бел. рублей (100-110 долараў). Вось і атрымліваецца, што вытворцу дастаецца толькі 20-25% ад канчатковай цаны. Закупка мяса КРС - ад 2573 да 3663 бел.рублей, свініны - ад 3740 да 4489, малака - ад 648 да 710 бел.рублей. Параўнайце з цэнамі ў магазіне. З аграсектара проста выціскаецца весь прыбытак, сяло застаецца на галодным пайку. Нізкія заробкі. Жывы прыклад. Механізатар СПК пад час жніва зарабляе 300000 рублей. Жонка, двое маленькіх дзетак. Не пье.Нармальны 30-ці гадовы чалавек. Як пражыць? Кідае працу ў СПК і ездзе з вескі ў Мінск, дзе працуе такім жа механізатарам на трактары і зарабляе ў 3.5 разы больш.
      А потым думаем, як пад час уборачнай загнаць на палі СПК рабочых заводаў, супрацоўнікаў выканкамаў, банкаў, студэнтаў, вайскоўцаў. Гэта ўсе пытанні да эфектыўнасці абранай мадэлі сельгасвытворчасці.

     Выжымаючы ўсе сокі з сяла, дзяржава частку грошай вяртае на сяло ў выглядзе датацый. Але, нагадваючы пра роўныя  эканамічныя ўмовы для сельгаспрадпрыемстваў, на справе 60 базавых (як раней казалі “образцово – показательных”) гаспадарак атрымліваюць датацый па 600 долараў на гектар сельгасугоддзяў, астатнія СПК – по 180 долараў, а фермеры – амаль нічога. Гэта называецца роўныя эканамічныя ўмовы. Для стварэння фермерскіх гаспадарак умовы сталі больш жорсткія, чым у пачатку 90-х гадоў. З 6000 створаных фермерскіх гаспадарак у Беларусі засталося 2000.
Ці накорміць фермер народ? У нашых умовах – не. У краінах з развітай эканомікай такое пытанне і не ўзнікае. Бо корміць. І не дрэнна. І сам жыве недрэнна. І пра адраджэнне вескі ніхто пытанне не падымае.

     Для нагляднасці прывяду прыклад як чыноўнікі кіруюць СПК. Смалявіцкі раен. Колькі гадоў таму, налогавая інспекцыя ў адным з СПК раена выявіла 1.5 млн.долараў ЗША недаплаты ў бюджэт і паклала спраўку аб недахопах на стол кіраўніка (былога ) адміністрацыі раена. Хто і як прымаў рашэнні,  не ведаю, але ў выніку, начальніка налогавай інспекцыі з пасады знялі і на яго месца прызначылі намесніка старшыні гэтага СПК. Новы начальнік налогавай напісаў новую даведку. Зразумела дэбет с крэдытам не разышоўся.  Падумаеш, нейкіх 1.5 млн. долараў. Справа на гэтым не скончылася. Новы начальнік налогавай у злачынным зговары з начальнікам аддзела сацыяльнай абароны насельніцтва і другім ужо старшыней СПК, за хабар у 50000 долараў, загналі сацыяльна значымы аб’ект у СПК – дзіцячы садок.  І толькі таму, што гэтым займалася Мінская гарадская, а не абласная міліцыя, справа дайшла да суда і ўся “кампанія” апынулася за кратамі.Невяселы лес склаўся і з СПК, з якога выйшаў начальнік налогавай (зразумела, ўжо таксама былы). Пры чарговай праверцы цыфры крадзяжу выраслі яшчэ больш, таму, доўга не думаючы, не самую горшую ў мінулым гаспадарку, з плошчай ў 7000 га, “парвалі” на кавалкі і з усімі даўгамі параздавалі бліжэйшым СПК і Смалявіцкай птушкафабрыцы. Усе ў адным прыкладзе. І адраджэнне сяла, і роля чіноўнікаў у эфектыўным кіраванні, і эканамічныя законы ў дзеянні, і прыклыд гаспадарчага падыходу да зямлі, і падбор і расстаноўка кадраў, і ўкрупненне гаспадарак і што за гэтым стаіць. Адным словам, усе адразу і ўсе ў двукоссі.  Прыкладаў негаспадарчых падыходаў шмат толькі па майму роднаму раену.
     Еўропа ўжо ўзяла за аснову прынцыпы Міжнароднай арганізацыі “Slow Food” (медленнае харчаванне) і Міжнароднага руху “Terra Madre” ( Маці Зямля). На ўкрупненне гаспадарак мода ўжо адышла. На першае месца выходзіць экалогія і чысціня прадукцыі, нацыянальныя  прадукты харчавання і нацыянальныя кухні. Змяньшэнне пестыцыдаў і гербецыдаў. Адыход ад генамадыфіцыраваных прадуктаў харчавання, і г.д.
     Крызіс агаліць праблемы сяла і, рана ці позна, мы пойдзем па шляху, апрабіраваным странамі з развітай эканомікай. А таму, менавіта зараз, патрэбны рост фермерства на сяле. Акрамя таго, што гэта адзін са шляхоў адраджэння сяла, гэта і натуральны пошук і адбор гаспадароў для сельскай гаспадарцы. Не ўсе здольны стаць гаспадарамі на зямлі, як і не ўсе здольны быць музыкантамі, кіроўцамі, пісьменнікамі. Але магчымасць усім жадаючым паспрабаваць сябе ў гэтай справе трэба даць. Само жыцце вызначыць, хто гаспадар і хто пусціць глыбока карані, а хто не. Ен сам сыйдзе.  Але, для натуральнага адбору, патрэбен час і стартавая дапамога дзяржавы. У фермерстве трэба бачыць не канкурэнта  СПК, а пераходны масток на новыя эканамічныя ўмовы гаспадарання на сяле. Аб’ектыўныя законы эканомікі прымусяць нас гэта зрабіць. У Еўропе мы апошнія, хто захаваў гэту калгасна-саўгасную сістэму на сяле. Трэба ўбачыць будучыню і да яе рыхтавацца.
     Парламентскі крызіс. Вышэй было сказана. Пры бюракратычнай сістэме грамадства, дэпутаты абіраюцца чыноўнікамі,   падпарадкоўваюцца і адстойваюць інтарэсы чыноўнікаў. Пры демакратычнай мадэлі, дэпутаты абіраюцца народам, адказныя перад народам і адстойваюць інтарэсы народа.

     Прафесіаналізм парламента заключаецца не ў тым, што дэпутаты працуюць на пастаяннай аснове ў парламенце, а ў іх прафесіянальнай падрыхтоўцы займацца законатворчай дзейнасцю.

     Канстытуцыя прымаецца на стагоддзі, законы на 10-ці годзі. Законы павінны быць максімальна зразумелымі грамадзянам, простымі і прамога дзеяння ў сваей большасці. Закон – не інструкцыя на кожны дзень новая.

Гордасць Палаты прадстаўнікоў – за 10 гадоў прынята 1092 закона. Не парламент, а шахта нейкая са стаханаўцамі. Хто здольны прачытаць столькі законаў? Якія адносіны яны рэгулююць? Хто з грамадзян ведае свае правы і абавязкі, выкладзеныя ў гэтых законах? Вялікая частка гэтых законаў –  гэта законы аб унясенні змяненняў і дапаўненняў у раней прынятыя законы гэтымі ж дэпутатамі. Што сведчыць, як раз, аб непрафесіяналізме  ў законатворчасці. Мяжа, да якой павінны імкнуцца суб’ектыўныя законы чалавецтва - гэта аб’ектыўныя законы прыроды ў галіне грамадскіх адносін, эканоміцы, палітыцы і г.д. Крызіс у той ці іншай галіне адносін-гэта вынік адыходу суб’ектыўных законаў ад аб’ектыўных. Шляхам крызісу, як магчымасцю ўсведамлення памылак і выпраўлення іх, аб’ектыўны закон вяртае чалавецтва на правільны накірунак развіцця.
     Безумоўна, кожны  грамадзянін павінен мець права абіраць і быць абраным, але той, хто вельмі хоча быць абраным у галоўны законадаўчы орган краіны, павінен скончыць юрыдычны факультэт (і пажадана БДУ).                
Гэта нармальна, калі медыкі спачатку вучацца, а потым лечаць, настаўнікі спачатку самі вучацца, а потым другіх навучаюць. Ці можа быць нармальным, калі законы, па якім жыве ўся краіна, прымаюць прафесійна непадрыхтаваныя дэпутаты без юрыдычных ведаў?
     У парламента дзве асноўныя функцыі – законатворчая і размяркаванне ад імя народа народных грошаў (бюджэту). Таму і пры парламенце павінна быць два кантрольных органа. Пракуратура, якая павінна займацца кантролем і надзорам за аднастайным і безумоўным выкананнем прынятых законаў усімі і на усей тэрыторыі краіны. Прычым, следства ад пракуратуры трэба забраць, таму як пракуратура будзе сама сябе кантраляваць? Другая кантрольная структура, падпарадкаваная парламенту, павінна сачыць за правільным і мэтанакіраваным выкарыстаннем народных сродкаў (бюджэту). 
     Па сутнасці, ўся законатворчая праца ажыццяўляецца ў Адміністрацыі прэзідэнта, а дэпутаты выконваюць толькі форму законатворчага працэса. Ва ў мовах крызісу гэта дарагое задавальненне выплочваць з бюджэту 110 міністэрскіх зарабкаў штомесяц. Таму, гэта не жарт, мэтазгодным і карысным было б накіраваць 109 з іх на свае папярэднія месцы працы, дзе яны б, як сапраўды, кожны прафесіянал сваей справы, мог бы прынасіць карысць краіне і зарабляць грошы ў бюджэт. Пакінуць толькі спадара В.Андрэйчанка, запаралеліць кнопкі дзеля галасавання дэпутатаў на кнопку Старшыні парламента ( 105 –“за”, 4 – “супраць”, 1 – “устрамаўся”). Форма будзе адпавядаць сутнасці законатворчага працэсу, а галоўняе, якая эканомія сродкаў у такі нялегкі час.
     У такім алгарытме можна разглядаць і іншыя галіны нашай жыццядзейнасці. Крызіс судовай сістэмы. Крызіс у галіне адукацыі. Вярнуцца да крызіса ў палітычнай сістэме і паказаць адыход ад прынцыпа раздзялення галін улады і адмоўныя наступствы ад гэтага. Крызіс у жыллева-камунальнай гаспадарцы і г.д.
      Відавочна, што большая частка агульнага крызісу складаецца з нашага ўласнага сістэмнага крызісу і менавіта нам і прыйдзецца шукаць тыя адхіленні ад аб’ектыўных законаў развіцця і менавіта мы будзем вымушаны прыводзіць іх у адпаведнасць. Мы, - гэта адзіны беларускі народ.
     Дыферанцаваны разгляд праблем і “хвароб” па кожнаму накірунку жыццядзейнасці нашага грамадства дазваляе ўбачыць і агульныя прычыны гэтых “хвароб”. З майго пункту погляду іх тры. Першая – непавага да закону, прававы нігілізм грамадзян і адыход на практыцы сутнасці закона ад формы.  Другая – засілле бюракратыі з усімі яе адмоўнымі рысамі (карупцыя, хабарніцтва, нізкі прафесіаналізм, амаральнасць, падмена прававога регулявання грамадскіх адносін сваімі рашэннямі і г.д.). Трэццяя – зніжэнне імунітэту нацыянальнай свядомасці народа(слабая гістарычная памяць, дрэннае веданне і рэдкае выкарыстанне нацыянальнай мовы, адыход ад нацыянальных традыцый, культуры, сімвалаў і г.д.), страта пачуцця еднасці, як адзінага беларускага народа.  
     Класічнае пытанне – што рабіць? Як бачыцца, адказ на яго з пазіцый “ад зямлі”?  Нічога новага. Усе, як вучылі ў школе, калі выкладалі дыялектыку пазнання свету. ”Ад жывога сузірання, да абстрактнага мыслення і ад яго да практыцы.” Ідэя нескладаная, патрабуе не надта хуткага, але ўважлівага, асэнсавання, і без эмоцый.

     Ідэя своеасаблівага беларускага “круглага стала”. На першым этапе “ад жывога сузірання” праводзіцца высвятленне ўсіх поглядаў на праблемы і “хваробы” нашага грамадства. Прычым ніякія спрэчкі і абмеркаванні не праводзяцца. Усім жадаючым прадстаўляецца права выказаць свае бачанне са сваей пазіцыі і ўсе удзельнікі прызнаюць яго правільным. Той, хто бачыць “хваробы” з акна дварца, прызнае правільнасць бачання “хваробы” з акон хіжыны і наадварот. Той, хто бачыць праблемы “ад зямлі”, прызнае правільнасць бачання праблем з “калакольні” і наадварот. Прынцып  “цыліндра”. Такім чынам, на першым этапе састаўляецца аб’емная карціна ўсіх праблем, “хвароб”, адхіленняў ад нормы ў натуральным аб’еме,  правільных прапорцыях і адпаведным маштабе. 
     Безумоўна, знойдуцца тыя, хто скажа: “ З гэтымі дэбіламі і адмарозкамі ад апазіцыі няма аб чым гаварыць”. З другога боку, таксама знойдуцца, хто адкажа: “ З гэтай злачыннай уладай ні за які “круглы стол” сядаць нельга.” Знойдуцца. Яны так бачаць, са сваей “калакольні” і гэта іх права выказаць свой погляд. Свой погляд на ідэю “круглага стала” магу абгрунтаваць простай жыццевай логікай. Калі гарыць агульны дом, яго трэба тушыць, а не высвятляць адносіны і шукаць вінаватых. Агульныя намаганні супраць бяды збліжаюць, а частка адмоўных эмоцый сгарыць у полымі. Другі прыклад. Пры захопе заложнікаў тэрарыстамі, спецслужбам прасцей за ўсе “шмальнуць” з усіх установак залпавага агня і закрыць пытанне з тэрарыстамі. Аднак, нават са злачынцамі-тэрарыстамі спецслужбы шукаюць магчымасьць устанавіць  кантакт і пачаць перамовы, каб мінімізіраваць наступствы для ўсіх. Гэта вопыт жыцця. Акрамя таго, эмацыйный падыход заўседы нясе ў сабе адмоўны, разбуральны зарад энергіі і праблемы, як правіла, не вырашае. “Круглы стол” - гэта спроба аб’яднання розуму і, больш адпавядае мэце – “Мы адзіны беларускі народ”. Не трэба забываць і пра тое, што есць пэўныя сілы (тэма не гэтага артыкула), якія як раз зацікаўлены ў тым, каб мы не былі адзіным беларускім народам і, ўвогуле, каб мы народам не былі. І ўсе гэтыя міжусобныя бойкі, сваркі і разборкі гуляюць менавіта на іх інтарэс і супраць нас. У пылу запалу не трэба і шукаць вінаватых ва ўсім. Калі падысці дыферэнцавана і спакойна, атрымаецца што акрамя віны і адказнасці ўлады. есць і віна слабой апазіцыі. Якая не здолела структурна арганізавацца ў моцную і адзіную апазіцыю ўзброеную моцнай і прывабнай ідэалогіей і, такім чынам, не выканала функцыю кантралера ўлады, не аказвала   ніякага ўплыву на прымаемыя рашэнні, не абараняла інтарэсы свайго выбаршчыка. Як не дзіўна, але і народ акажацца часткова вінаваты. “Праспаўшы на пячы” народ забыў, што менавіта ен гаспадар у хаце і дазволіў “слугам народным” і іншай прыслузе заняць святліцу, а сам апынуўся ў сенцах. І гэта не першы выпадак віны народа. Больш за 2000 гадоў таму, менавіта народ прымаў рашенне і крычаў: “Распні”. І распялі!? Распялі Сына Божага! 
     Пошук віны - гэта заўседы эмоцыі. У гэтым артыкуле хацелася б пазбегнуць эмоцый. Таму і не кранаю персаналіі і не высвятляю адносіны.

     Каб не пакінуць месца эмоцыям пад час “круглага стала”, усе ўдзельнікі дамаўляюцца на асобы не пераходзіць, асабістых адносін не высвятляць і абразы не выкарыстоўваць. Высвятляюцца толькі праблемы ў розных галінах жыцця. Ніякіх спрэчак на першым этапе не вядзецца. Галасаванняў на праводзіцца. Кожны прызнае правільным погляд іншых.

Усе поглыды на праблемы, памылкі і адхіленні,  па накірункам аб’ядновываюцца ў агульны спіс. На гэтым першы этап заканчваецца.
     Акрамя вышэйшых кіраўнікоў улады і лідэраў усіх апазіцыйных палітычных партый, у ”круглым стале” павінны прыняць удзел лідэры грамадскіх аб’яднанняў, прадстаўнікі нацыянальнай інтэлегенцыі, духавенства (розных канфесій). Для грамадзян, якія пажадаюць выказаць свой погляд, павінны быць прадстаўлены тэлебачанне, радые і іншыя СМІ. Іх погляд, таксама павінен быць улічаны ў агульным спісе праблем.
     Фармат “круглага стала” павінен абумовіць гарантыі, што не адзін з удзельнікаў не будзе выкарыстоўваць ідэю “круглага стала” ў якасці “скуры  авечкі”, каб замаскіраваць нязменную сутнасць сваей пазіцыі. Меняць трэба сутнасць.

     Пасля афармлення фармата, умоў і гарантый, а таксама вызначэння ўсяго спіса праблем, пачынае працаваць другі этап “круглага стала” – этап “абстрактнага мыслення”. За стол садзяцца прафісійныя навукоўцы і аналітыкі, якія вывучаюць спіс “хвароб” і па кожнаму пункту прызначаюць навукова абгрунтаваны курс “лячэння”. Прадстаўнікі першага этапа ствараюць “назіральны савет”, каб не адна “хвароба” не засталася без увагі. Якраз, з майго пункту погляду, на гэтым этапе было б мэтазгодным пачынаць працу групе Я.Раманчука, Л.Заіке і інш. Без фармата, умоў і гарантый яны могуць выканаць ролю той самай “скуры авечкі” і ўся іх праца і шчырыя імкненні апынуцца дарэмнымі, а праграма “100 крокаў” будзе шляхам у некуды.
     Трэцці эпап – практычны. Самы працяглы і складанны. За выкананне бяруцца прафісійныя арганізатары, упраўленцы і кіраўнікі вытворчасці. Ведаючы методыку і маючы адпаведныя рэкамендацыі, яны праводзяць у жыцце рашэнні, прынятыя на другім этапе. Удзельнікі “круглага стала” першага і другога этапаў ствараюць “назіральны савет” для кантроля за выкананнем методыкі “лячэння” па кожнай хваробе.
     Палітычныя погляды ўдзельнікаў “круглага стала” на ўсіх трох этапах не ўлічваюцца. Толькі прафесіаналізм, жаданне працаваць на агульную справу і імкненне ў дасягненні вызначанай мэты.

     “Круглы стол”, калі ен мае сапраўднай мэтай паляпшэнне жыцця нашых грамадзян, вяртанне да жыцця прынцыпаў законнасці і справядлівасці, гарантыі правоў, свабод і законных інтарэсаў грамадзян,

падае сігнал і надзею грамадству, што наперадзе - змены да лепшага жыцця. І, такім чынам, стрымлівае накал адмоўных пачуццяў. Грамадства праяўляе згоду, пад гарантыі паступовага паляпшення жыцця, і выдае  “першы транш крэдыта даверу” удзельнікам “круглага стала”.

     Падчас працы “круглага стала” яго удзельнікі павінны дамовіцца,  аб тым, каб не выкарыстовўваць СМІ дзеля падфарбоўкі і падмалеўкі праблем і недахопаў. Пад час крызісу ўсе праблемныя пытанні павінны агаляцца, таму што крызіс - гэта сігнал грамадству аб адхіленні яго (грамадства) ад аб’ектыўных законаў развіцця ў сацыяльна-эканамічных, палітычных і іншых адносінах. Гэты сігнал накіраваны дзеля выпраўлення становішча. Без пошука праблем, прычын іх узнікнення і шляхоў выйсця, перамагчы крызісныя з’явы немагчыма.  Таму, як для зампалітаў лета, так для ідэолагаў, прапагдыстаў і агітатароў,  крызіс - час адпачынку. А з першага погляду, здавася б,  наадварот. Усе проста. “Хваробу” не “лечаць” прапагандай, а заганяюць ее ў глыбіню арганізма, робяць хранічнай.

     Выбар есць у кожнага з бакоў. Для апазіцыі крызіс паплечнік у палітычнай барацьбе.  Можна сільна не напрагацца. Гнеў, эмоцыі і пратэст не падпарадкоўваюцца ўказам і дэкрэтам і заўседы накіраваны супраць улады, тым больш у нашай краіне. Таму, што ні аднаго прадстаўніка апазіцыі пры ўладзе няма, у тым ліку і ў парламенце. Ні аднаго. Есць толькі небяспечнасць, што разам з уладай пад націскам эмацыйнай хвалі можа не ўтрымацца і слабая апазіцыя. А з пены і мутнай вады на грэбень рэвалюцыйнай хвалі, выпадкова і, адначасова не выпадкова, выскачыць  палітык з моцнымі лакцямі і лужонай глоткай. Аб гэтым напісана вышэй.

     Пры пэўных умовах і гарантыях з боку ўлады, апазіцыя можа прыняць ідэю “круглага стала”. Толькі “круглы стол” не павінен ператварыцца ў картачную гульню “у дурня”. Бо ў пройгрышы застанецца ўвесь беларускі народ.

     Улада менш мае прасторы для манеўра. З рэвалюцыйнымі массамі ей не ў адным накірунку. За ўвесь час свайго існавання, улада згубіла шмат даверу сваіх грамадзян. Не дабавіла аўтарытэту ўладзе адмена льгот пенсіанерам, павышэнне і памяньшэнне заробку вайскоўцам, супрацоўнікам МУС і КДБ, змяньшэнне стаўкі першага разраду бюджэтнікам, змяншэнне часоў выкладання для настаўнікаў, пагаршэнне умоў для прадпрымальнікаў, апошняя дэвальвацыя дзеля ўсіх грамадзян і г.д. Усе гэта накаплівалася гадамі ў выглядзе скрытага пратэсту і незадавальнення ў грамадстве. Гэта з’ява кшталту накаплення несіметрычнага діметыл гідразіну ў арганізме чалавека, з прэвышеннем пэўнай дозы якога, пачынаюцца працэсы несумяшчальныя з жыццем. Пад час крызісу жыцце грамадзян лепей станавіцца не будзе, а ўладзе пастаянна прыдзецца ісці на не папулярныя меры і кожная з іх можа быць апошняй дзеля ўлады. Крызіс у 2009 годзе не скончыцца, як і не скончыцца і 2010.
     На маю думку, улада павінна не толькі падтрымаць ідэю “круглага стала”, але  стаць ініцыятарам яго правядзення і гарантам чэсных правілаў. Дарэчы, гардыня – адзін са смяротных грахоў і, калі яна ў наяўнасці ўлады ці апазіцыі, гаворку можна весці аб духоўным крызісе самой улады альбо апазіцыі.
     І правільны погляд, са сваіх пазіцый, прафесара В.Оргіша і правільны погляд (бо ен шчыры) са свіх пазіцый аўтара гэтага артыкула, дазваляе паглядзець на наш “цыліндар” крыху аб’емней і убачыць, што  погляды не супярэчаць друг другу, калі дэталева  прыглядзецца. Розныя пазіцыі, а погляд прыкладна адзін – “Прыйшоў час...”. Гэта азначае, што час прыйшоў і трэба нешта рабіць. Што рабіць? Пачынаем разграбаць завалы (барыкады) у галавах ( каб не з’явіліся на вуліцах). Гэта азначае – “круглы стол”, а “круглы стол” азначае пачатак будаўніцтва нашага новага дома пад назвай “Беларусь”. “Прыйшоў час...” – азначае – не спазніцеся, бо ўсе гэтыя барыкады, разам з галовамі змые рэвалюцыйнай хвалей. Хаця, зноў жа, гэта не наша нацыянальная традыція “До оснований, а затем...”, тым не менш, а затым прыдзецца ўсе роўна будаваць наш новы дом пад назвай “Беларусь”. Ці так, ці гэтак, усе роўна будзем будаваць. Галоўнае, каб наш, агульны новы дом меў моцны падмурак, быў  па-беларуску ўтульным, прасторным і цеплым. Каб у ладу і міры ў ім жылі і слугі (улада з апазіцыяй) і безумоўна гаспадар (народ). А нашчадкі нашы маглі, з не меншым гонарам чым мы, казаць: “Жыве Беларусь!”
Фермер-пчаляр Валер Костка       
 19.01.09.    

  PS. Артыкул для газет “СБ” і “НВ”, карэспандэнтам якіх з’яўляецца прафесар В.Оргіш. Артыкул, як рэакцыя на запрашенне выказаць свой погляд на ўзнятыя пытанні.                                  
